
Հանդիպում Վերակառուցման և Զարգացման Եվրոպական բանկի նախագահ Թոմաս
Միրոուի գլխավորած պատվիրակության հետ

Այսօր Կենտրոնական բանկի նախագահը և խորհուրդը հանդիպեցին
Վերակառուցման և Զարգացման Եվրոպական բանկի (ՎԶԵԲ) նախագահ Թոմաս
Միրոուի գլխավորած պատվիրակության անդամների հետ:

Ողջունելով հյուրերին, ԿԲ նախագահ Արթուր Ջավադյանը նշեց, որ ՎԶԵԲ-ը
Հայաստանի լավագույն գործընկերներից է և անգնահատելի ներդրում ունի երկրի
ֆինանսական հատվածի զարգացման գործում:

Ներկայացնելով Հայաստանի ֆինանսական համակարգը, նախագահը շեշտեց, որ
գլոբալ ֆինանսատնտեսական ճգնաժամի առաջին օրից առ այսօր ՀՀ
կառավարությունը կամ Կենտրոնական բանկը որևէ առևտրային բանկի որևէ
ֆինանսական աջակցություն չեն ցուցաբերել: Իրականացվել են վարկային ծրագրեր,
և խիստ վերահսկողության շնորհիվ համակարգին հաջողվել է խուսափել
ցնցումներից, բանկերը ներկայումս գերիրացվելի են և գերկապիտալացված:

Արթուր Ջավադյանն ասաց, որ համակարգի կայունությանը նպաստել են նաև մի
շարք ինստիտուցիոնալ բարեփոխումներ՝ մասնավորապես, կորպորատիվ
կառավարման սկզբունքների ներդրումը, ներքին աուդիտի դերի ուժեղացումը,
ավանդների երաշխավորման հիմնադրամի ստեղծումը, վարկային ռեգիստրի և
վարկային բյուրոյի ստեղծումը, ինչպես նաև ֆինանսական համակարգի հաշտարարի
ինստիտուտի ձևավորումը: Նա նշեց, որ դեռևս շատ անելիքներ կան ֆինանսական
շուկաների զարգացման ոլորտում: Նախագահը հույս հայտնեց, որ ՎԶԵԲ-ի
օգնությամբ կհաջողվեն իրականացնել ծրագրեր, որոնք առավել կնպաստեն
ֆինանսական համակարգի կայունությանը:

ՎԶԵԲ նախագահ Թոմաս Միրոուն շնորհակալություն հայտնեց բանկի երևանյան
ներկայացուցչությանն աջակցելու համար և նշեց, որ երկրում ֆինանսական
կայունության պահպանման գործում Կենտրոնական բանկը կատարել է որոշիչ դեր:



Նա հավաստիացրեց, որ բանկը շարունակաբար աջակցելու է տարբեր վարկային
ծրագրերին, մասնավորապես, փոքր և միջին ձեռնարկությունների վարկավորման
ոլորտում:

Հանդիպման ընթացքում քննարկվեցին այս տարվա ընթացքում Հայաստանի
ֆինանսական հատվածի շուրջ 50 մլն դոլարի չափով վարկավորման ծրագրեր և
ֆինանսական շուկայի հետագա զարգացման նոր հնարավորություններ:


